
	గీ.	
వద్దు మాయమ్మ యిఁక మంచిబుద్ధి గలిగి, దత్తురపుజంగమయ్యపైఁ దలఁపు విడిచి

నెమ్మిను౦డుము శుభములు నివ్వటిల్లు, జోగు లెచ్చట నాడెంపుజోటు లెచట.

	సీ.	
కటకట నాఁకటఁ గస్తి వొందఁగనేల వెసఁబట్టి దోశెంబు మెసఁగరాదె

యొడలెల్ల బిగిదప్పి బడలి యుండఁగ నేల యగరుగస్తురిగంధ మలఁదరాదె

సొగసెల్ల విడిబాఱి వగలఁ గుందఁగ నేల వెలలేనిరవణము ల్పెట్టరాదె

తలయెల్ల జడగట్టి మలిన మొందఁగ నేల తీరుగా గ్రొమ్ముడి దిద్దరాదె



	 







	గీ.	
గట్టివలిపట్టుపుట్టము ల్గట్టరాదె, చెలఁగి కపురంపుఁదములంబు సేయరాదె

దావిక్రొంబువ్వుసరములఁ దాల్పరాదె, యువిద నీ కిది యేలాటియోజ చెపుమ.

	చ.	
చిలుకలఁ గొట్టె దేమి దరిఁ జేరినబోటులఁ దిట్టె దేమి పె

న్వలపులఁ బొక్కె దేమి తలవంచి మదిం గడుఁ జొక్కె దేమి యూ

ర్పుల నిగుడించె దేమి కనుబొమ్మలసారె ముడించె దేమి హా

చిలుకలకొల్కి నీవెడఁగుచిన్నియ లిన్నియుఁ జెప్పఁ జిత్రముల్.

	వ.	
అనిన వారల కాకన్యకామణి యిట్లనియె.

	క.	
చెలులార యింత నెగ్గులు, వలుకంగా నేల లచ్చికొమరున కెనయౌ

చెలువము గలయవ్వలఁతికి, వలసితి మీతోడ నింక వాదము లేలా.

	గీ.	
వినుఁడు నామాట మీరెల్ల వీను లలర, నలినముఖులార నాప్రాణనాథుఁ డైన

జంగమస్వామిఁ దెచ్చి యోర్వంగరాని, మదనవిశిఖార్తి మరలించి మనుపరమ్మ.

	ఉ.	
బంగరుపట్టుపుటములు భాసురరత్నవిభూషణంబు లు

ప్పొంగఁగ మీకు నిచ్చి పరిపూర్ణకృపామతి నాదరింతు నా

లింగముతోడు నాపలుకు లెస్సగ నమ్ముఁడు బోటులార యా

జంగమరాజశేఖరుని జయ్యన నిచ్చటఁ దెచ్చి నిల్పుడీ.

	క.	
ఇవ్విధము గాకయుండిన, నవ్వల ఱవ్వలఁ బెనంచి యందఱిలోనన్

నవ్వులఁ బెట్టక యూరకె, పువ్వారంబోఁడులార పొం డిరువులకున్.

	మ.	
కుల మెల్ల న్నిరసించి గేలి యిడ నీకోపంబు దీపింప మా

తలిదండ్రుల్ నిలయంబునం దిడక పంతంబారఁ బోఁదోల నీ

చెలికత్తెల్ మఱి మీర లందఱును ఛీఛీ యంచు దూషింప నీ

వలఱేని న్నగువానికౌఁగిటను నే వాలంబు గ్రీడించెదన్.

	వ.	
అని కనరు గనంబడం బలికిన నళికి చెలికత్తియ లొండొఱులమొగంబులు చూచు

కొనువారును, గుజగుజలఁ బోవువారును, సళించువారును, నీసడించువారును,

నిదె మిడిమేళం బనువారును నై యుండి యలసి కొంతతడవున కించుక గనుమూసి

నిదురింపం దొడంగి రాసమయంబున.

"https://te.wikisource.org/w/index.php?title=పుట:శివలీలావిలాసము.pdf/28&oldid=408397" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 24 జనవరి 2023న 02:06కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

